
En la primabera de 2002 saliba a la carrera una d’as publicazions más interesans que, 
chunto con Fuellas d’o “Consello d’a Fabla Aragonesa” (que s’edita dende chunio de 1978) y la 
ya desaparezida Orache d’o “Ligallo de Fablans de l’Aragonés” (con dezigüeito numeros entre 
1982 y 1994), esisten dintro d’o periodismo escrito feito en lengua aragonesa; fablamos d’o 
magazín O Espiello, un proyeuto editorial de l’asoziazión cultural “Nogará” de Zaragoza, de 
raso en aragonés (tanto estándar como dialeutal) y feito dende la capital d’o nuestro país que, 
con lo numero 36, d’agüerro de 2011, cumple diez años de bita1.

En ista rebista d’actualidá, de bellas trenta pachinas y periodizidá trimestral u 
cuatrimestral, podemos leyer numbrosos reportaches, notizias, entrebistas, articlos d’opinión, 
traduzions, relatos curtos, poesías, cuentos tradizionals, pasatiempos infantils, reseñas de 
publicazions escritas y audiobisuals..., que tienen como protagonista la cuasi totalidá de 
firmas que en ista decada han feito parte d’o mundo d’a ensiñanza y difusión d’a lengua y 
la literatura aragonesas. Por iste motibo emos pensato en ofrir a los lectors de Luenga & 
Fablas, tanto imbestigadors y estudiosos d’o nuestro idioma y letras como publico interesato 
en cheneral, un sumario de toz los treballos firmatos2 que han bisto la luz en dita rebista, los 
contenitos d’a cual consideramos asabelo de relebans a la ora de concarar cualsiquier treballo 
de corto u tallo istoriografico sobre la lengua, literatura y periodismo aragoneses, pero tamién 
como materials aprobeitables pa mayestros y alunnos. 

Los presentamos trestallatos en siete bloques tematicos, que no coinziden nezesariamén 
con los subtítols u encapezamientos que a lo largo d’istos trenta-seis numeros3 s’han feito 
serbir pa clasificar los diferens escritos que bi aparexen. Manimenos, femos notar entre 
parentesis totas las entradetas emplegatas por los editors d’a rebista. Las colaborazions 
(bellas cuatrezientas zincuanta) han estato ordenatas alfabeticamén seguntes los nombres 
d’es suyos autors, más que más per tal de fazilitar-ne la localizazión. 

1 Sobre las carauteristicas y contenitos d’ista publicazión se leiga lo nuestro articlo “Una década d’O Es-
piello. La rebista en aragonés de Zaragoza”, en Rolde, 143-144, Zaragoza, Rolde de Estudios Aragoneses  
2013, pp. 30-37.
2 De manera esceuzional n’i incluimos beluns que son anonimos. No se bi replegan, per tanto, los edito-
rials de “O Branquil”, como tampoco las numbrosas notizias que se dan a conoxer en las seczions “Breus 
de Lengua” y “Noticias d’Aragón”.
3 En realidá trenta-una entregas, con zinco numers doples, que corresponden a istos periodos: 1 (prima-
bera 2002), 2 (berano 2002), 3 (agüerro 2002), 4 (ibierno 2003), 5 (primabera 2003), 6 (berano 2003), 7 
(agüerro 2003), 8 (ibierno 2003 –sic–, 2004), 9/10 (primabera/berano 2004), 11 (agüerro 2004), 12 (ibier-
no 2005), 13 (primabera 2005),  14 (berano 2005), 15 (agüerro 2005), 16 (ibierno 2006), 17 (primabera 
2006), 18/19 (berano-agüerro 2006), 20 (ibierno 2007), 21 (primabera 2007), 22/23 (berano-agüerro 2007), 
24 (ibierno 2008), 25 (primabera-berano 2008), 26 (agüerro 2008), 27 (ibierno 2009), 28/29 (primabera-
berano 2009), 30 (agüerro-ibierno 2009), 31/32 (verano 2010), 33 (agüerro-hibierno 2010), 34 (hibierno 
2011), 35 (primavera-verano 2011) e 36 (agüerro 2011). Como curiosidá, cal dizir que dende lo numero 
4 dica lo 15, la publicazión se clamó Espiello, sin d’articlo, como ba estar abitual a lo suyo encomienzo y 
autualmén.

